http://www.berria.info/iritzia/zutabea_ikusi.php?Saila=IRITZIA&Iturria=BERRIA&Data=2005-05-03&Produktua=BERRIA&Edizioa=00&Orria=006&Kont=823&Sinadura=PAKO%20SUDUPE&Zint=<zintiloa>gogoeta</zintiloa>

2005-05-03                 502 hitz

Triangelua 


Pako Sudupe (Idazlea) 

Egungo egoera politikoan triangeluaren irudiak menta du EAEn: herritarren botoak kontuan, bake akordioaren mahaiak hiru hankaren gainean bermatu behar duelakoa: EAJ-EA, PSE-EE eta EHAKen gain, iritzi publikoaren zati batean, abertzalean nagusiki, gailentzen ari da. 

Ez da batere erraza izango mahaia osatzea, ez mahaiari eustea eta ez hitzarmenera heltzea. EAJ-EAk aski luzaro eta temati adierazia du erabakitzeko ahalmena atxikimendu askeko estatutuaren bidez gauzatzea hobesten duela beste hogeita bost bat urteko bigarren trantsiziorako; PSE-EEk ez dirudi Madrileko gobernuarekiko autonomiarik duenik, hor ditu kargu politikoak bizkartzain beharrean eta aurreko eskarmentuaren arabera kostako da atxikimendu behartuko estatutuaren esparru hertsitik aterarazten, eta independentzizaleak oso egoera ezegonkorrean dira, legez kanpo, alderdien legearen eta estatuaren aparatu polizial eta judizialen mehatxu eta erasopean. Makrosumarioak hor direla, 700etik gora atxilotu, hauen familia eta lagunen gainzigorra indarrean, Egin eta Egunkaria-ren bidegabekeriak hor dirauela eta Egin-enak Gara-n duela segida, Espainiako estatuaren errepresioak Frantziakoaren elkarlan aski estuarekin tinko dirauela, baldintzarik gabeko su-etenik emango du ETAk?Haatik, egoera politikotik atera gabe, epe luzeagoko euskararenera etortzen bagara, gauzak ez ditugu samurragoak.Euskara gure nazioan dagokion tokia hartuz joan dadin, funtsean, bi hankarekin ari gara jokoan azken hogeita hamar-berrogei urtetan: hezkuntza sistema euskalduntzen, helduen euskalduntzea eta alfabetatzea barne, eta hizkuntza-eskubideen zilegitasunaren hankarekin baina hirugarrengo bat falta zaigu, behar-beharrezkoa, noraezekoa, beste biek ere ezinbesteko dutena eraginkor izateko: euskaraz jakiteko betebeharrarena.Euskal Autonomi Erkidegoan bizi den orok eskubidea du euskara ikasteko eta eskubidea du nonahi erabiltzeko. Horretara mugatu gara. Betebeharrarenari heldu behar diogu oraintxetik. Gizarte erakundeekin elkarlanean alderdi abertzaleek badute arlo ederra beren gidaritza gauzatzeko: kargu publiko izateko euskaraz nahitaez jakin beharra exijitu behar dute. Jakin ez ezik erabili behar dute. Eta orduan izango dute sinesgarritasuna besteri exijitzeko, Jaurlaritza, Aldundi eta Udal handienetako teknikari goi mailakoenetatik hasita azken administrari eta langileraino.Kargu politikoek euskara ikasteak eta erabiltzeak ekar dezake hain beharrezkoa dugun euskararen aldeko diskurtso benetakoa, praxian oinarriturikoa, euskararik gabe euskal naziorik ez dagoela erakusten duena. Zenbat aldiz sentitu dugun normalizazioaren diskurtsoaren beharra eta hutsunea nabaritu! Euskal herritar elebiduna, oro har, kolonizatua bizi da oraindik: euskararen balioan sinetsi nahian bezala haurrak euskarazko ereduetara bideratzen dituela, baina sinetsi ezinda bezala, erdararen premia larriak kikildurik, erdarari eder iritzita ere bai, diskurtso eta praxi koherenterik ikusten ez duela gidari izan beharko luketenengan. Azken berrehun urtean euskaldun elebakarra arlotetzat joa izan da, hainbat eta hainbat lan prestigiodunetik baztertua, iritsi ezinda, sozialki zokoratua. Orain erdaraz ikasi duenean, euskararen balioa ikusi egin behar du, erdararen mendetasunetik aterako bada. Euskara orain bi mila urte bizi zela eta egun ere bizi dela eta hemendik aurrera biziko delakoak ez du balio, hori baino diskurtso mila aldiz hobeak behar ditugu. Garrantzizkoa da diskurtsoa bizi garen komunikazioaren aroan, eta hori baino axola handiagokoa praxi koherentea, horretan sinesten dugunontzat behintzat.Eusko Legebiltzarreko parlamentariek zer erakusten digute? Batasuna eredu ahozkoan eta idatzian, gero ahozkoan EA, maila kaxkarragoan EAJ eta EB, eta lotsagarri PSE eta PP: kontrako etsenplu!Bake akordioarena baino luzeagoko erronka eta apustua. Haurtzarotik helduarorainoko hezkuntzaren bidez euskara irakastearena, eta gizartean nahitaezko egitearena erakunde publikoetatik pribatuetara. Irakaskuntzaren, erabileraren eta nahitaezko bihurtzearen triangelua.Biak beharrezko eta elkarren lagungarri, eta azken hau luzera beharrezkoago. 
